
				এই পাতাটির মুদ্রণ সংশোধন করা প্রয়োজন। 
物& ভারতবধ ।
সু-চুয়াং) লিখিত আছে,—“খুষ্ট-পূর্ব ৫৩ অব্দের পর হইতে কাম্বোডিয়াই ভারতীয় বণিক গণের বাণিজ্যের একমাত্র কেন্দ্রস্থল মধ্যে পরিগণিত হইয়াছিল। ঐ গ্রন্থের মতে ‘কুত্ত্বিন নামক জনৈক হিন্দু কর্তৃক কাম্বোডিয়া-রাজ্য প্রতিষ্ঠিত হয় এবং পরবর্তী কয়েক শতাব্দী কাল ঐ বন্দর হইতেই চীনদেশের বাণিজ্য চলিয়াছিল। শেষে এই উপনিবেশও প্রাধান্ত হারাইয়াছিল । তখন যে ভাবে বাণিজ্য চলিয়াছিল, তাহার পরিচয় সেদিন পর্য্যন্ত দেদীপ্যমান ছিল। বৈদেশিক বাণিজ্যের তত্ত্বাবধানের জন্য খৃষ্টীয় ত্রয়োদশ শতাব্দীর প্রারস্তে ফু-কিন’ বন্দরে চীনরাজের জনৈক কৰ্ম্মচারী ছিলেন। র্তাহার নাম—“চাউজুকুয়া'। তিনি চু-কাউ-চি’ অর্থাৎ বৈদেশিক জাতির বিবরণ লিপিবদ্ধ করিয়া গিয়াছেন। সেই বিবরণে চীনদেশে প্রাচ্য-জাতির বাণিজ্যের প্রসঙ্গ আছে। মালবার-রাজ্যের বিষয় উল্লেখ করিতে গিয়া তিনি লিখিয়াছেন,—তাহার পরিচিত দুই জন ব্যক্তি বাণিজ্য-ব্যপদেশে মালবার হইতে চীনদেশে গমন করেন, এবং সেখানে গিয়া 'চুয়ান নগরের দক্ষিণে বসতি স্থাপন করিয়াছিলেন। সেই দুই ব্যক্তিকে ‘শি-লো-পা-কি-লি-কান’ অর্থাৎ পিতা ও পুত্র বলিয়া পরিচিত করা হইয়াছে। চাউ-জু-কুয়ার সময়ে চুয়ান নগরের দক্ষিণস্থিত পল্লীতে আর একটী বৈদেশিক উপনিবেশের অস্তিত্ব ছিল । ‘লো-ভূ-না’ ( সম্ভবতঃ রাহুল ) নামক জনৈক ভারতীয় ধৰ্ম্মযাজক সেই পল্লীতে, দশম শতাব্দীর শেষভাগে, একটি বৌদ্ধমঠ নিৰ্ম্মাণ করিয়াছিলেন । ৯৮৪ হইতে ৯৮৮ খৃষ্টাব্দে রাহুল সমুদ্র-পথে যাত্রা করিয়া ভারত হইতে চীনে উপনীত হন । সেই সময়ে ভারতের অনেক বণিক ঐ বন্দরে বাস করিতেন। তাহারা ধৰ্ম্মযাজক রাহুলকে সুবর্ণ, রেশম, জহরত ও মূল্যবান প্রস্তর-সমূহ উপঢৌকন দিতে অগ্রসর হন । কিন্তু রাহুলের ঐ সকল সামগ্রীর কোনই অভাব ছিল না । ঐ সকল উপঢৌকনের সাহায্যে রাহুল পূৰ্ব্বোক্ত ভূখণ্ড ক্রয় করেন। সেই ভূ-খণ্ডে এক বৌদ্ধ-মঠ নিৰ্ম্মিত হয়। ইহাতে বুঝিতে পারা যায়, দশম শতাব্দীর পূর্ব হইতে ত্রয়োদশ শতাব্দী পৰ্য্যন্ত সময়েও চুয়ান-নগরের দক্ষিণাংশে ভারতীয় বণিকগণের উপনিবেশ ছিল। ঔপনিবেশিকগণ তখন স্বাধীন ছিলেন না বটে ; কিন্তু চীনের সহিত তাহাদের ঔপনিবেশিক সম্বন্ধ একেবারে ছিন্ন হয় নাই । ‘মা-তুয়ান-লিন খৃষ্টীয় ত্রয়োদশ শতাব্দীতে চীনা-ভাষায় বৃহৎ অভিধান সঙ্কলন করেন। শত খণ্ডে সেই অভিধান সম্পূর্ণ হয়। সেই অভিধানে চীনের বিভিন্ন বন্দরে বাণিজ্য-তত্ত্বাবধায়কগণের প্রসঙ্গ আছে। ৯৯৯ খৃষ্টাব্দে বৈদেশিক বণিকগণের বিচারাদি সম্বন্ধে কিরূপ ব্যবস্থা ছিল, উহাতে তাহা জানা যায় । ঐ সময়ও বৈদেশিকগণ আপনাদের স্বজাতীয় বিচারপতির নিকট বিচার প্রাপ্ত হইবার ক্ষমতা পাইয়াছিলেন । কতকট বৈদেশিকগণের অনুরোধে, কতকটা বৈদেশিক বিভাগের কৰ্ম্মচারিগণের সুবিধার জন্য, এই ব্যবস্থা বিহিত হয় । * এই সময় আরবের, পারস্যের ও ভারতের বণিকগণ চীনদেশে বাণিজ্য করিতে যাইতেন । ইহার পর ঔপনিবেশিকগণের আধিপত্য-লোপের সঙ্গে সঙ্গে বাণিজ্যের পদ্ধতি পরিবর্তিত হয় ।

				 এই পাতা শেষ সম্পাদিত হয়েছে ০৬:৩১টার সময়, ১০ জুলাই ২০১৮ তারিখে।

